
и иных много бояр, и воевод, и ближних, и знаемых. И принесе их 
во град Рязань, и похраняше честно со псалмы и песмньми, а иных 
собираше на пути погребаше с погребалными песньми. Потом же поиде 
князь Ингорь Ингоревич ко граду Пронску и собра раздробленныя уды 
брата своего благовернаго князя Олга Ингоревича Краснаго и принесе 
его во град Рязань, и положи его с великим князем Юрьем во единой 
раце, а князя Давида, князя Глеба близ гроба их во другой раце. И 
по сем поиде князь Ингорь Ингоревич на реку на Воронеж, и взя тело 
блаженнаго князя Феодора Юрьевича Рязанскаго, и принесе его 
во область к великому чюдотворцу Николе Корсунскому. И его благо­
верную княгину Еупраксию, и сына их князя Ивана Феодоровича 
Постника погребе честно, и положи их во едино место, и постави над 
ними три кресты камены. И от сея вины зовется великий чюдотворец 
Николае Зараский, яко ту благоверная княгиня Еупраксия, сыном своим 
князем Иваном сама себя зарази. Сий убо князь великий Юрьи Инго­
ревич Рязанский з братиею рода Владимера Святославичя, сродницы 
Бориса и Глеба, внучата же великаго князя Святослава Ольговича Чер-
ниговска и бяху родом христолюбиви, и благочестивы, и во всех добрых 
делах исправлены быша, и мученически окончатся. И по них седе 
на столе отца своего великаго князя Игоря Святославича князь Ингорь 
Ингоревич, нареченный во святом крещени Козма. И обнови землю 
Рязанскую, церкви постави, и монастыри согради, и пришельцы утеши, 
и людей собра. И бысть радость оставльшим православным християном, 
избывшим от нечестиваго царя Батыя. 

(Затем, л. 476 об., следует статья: „О убиении великаго князя 
Юрья Владимерьскаго") 

Текст по списку Публ. библ. в Ленинграде F. XVII. 17 

\л. 335— л. ~·35:\ 
В лето 67 >3, при великом князе Юрье Ингваревиче, при сыне его 

князе Феодоре Юрьевиче принесен бысть чюдотворный образ великаго 
чюдотворца Николы из града Корсуня из Греческия земли. В том бо граде 
великий князь Владимер крестилъся в церкви святого апостола Иякова. 
И той образ Николин в той же церкви стоял, а принес его тоя же церкви 
служитель Еустафей с сыном своим Еустафием же. Появление чюдотворца 
Николы. А шел Днепром в море Понтъское, а оттуду в море Варяжское 
и в Немецкия области, и оттуду сухим путем в Новгород Великий, 
а оттуду доиде многими деньми до Резанския земли в область князя 
Феодора Юрьевича сына Ингоревича Резанскаго. Яви же ся чюдотворец 
Николае князю Феодору Юрьевичю, глаголя: „Гряди в стретение образа 
моего корсунскаго. Хощу бо, рече, зде чюдеса творити, и место сие 
прославити, и умолю, рече, господа бога да подаст тебе, и жене твоей, 
и сыну твоему вен°ц царствия небеснаго". А князь Феодор в те поры 


